ՀՀ ՍՓՅՈՒՌՔԻ ՆԱԽԱՐԱՐ ՀՐԱՆՈՒՇ ՀԱԿՈԲՅԱՆԻ ԵԼՈՒՅԹԸ

Սիրով եւ ջերմությամբ ողջունում եմ գիտաժողովի բոլոր մասնակիցներին: Առանձնակի շնորհակալություն եմ ուզում հայտնել գիտաժողովի կազմակերպման մեր գործընկերներին` ՀՀ ԳԱԱ-ին, մասնաորապես պատմության ինստիտուտին, «Նորավանք» գիտակրթական հիմնադրամին, ԵՊՀ-ին:

Այս գիտաժողովն ազդարարում է հայ ժողովրդի նոր տեսակի եւ նոր որակի հայրենադարձության գործընթացի սկիզբը։ Այն հոգու, մտքի, սրտի հայրենադարձություն է, իսկ ավելի ճիշտ` այն մենք անվանում ենք հայադարձություն։ Մենք այն անվանում ենք հայադարձություն. վերադարձ դեպի ազգային ինքնությունը, արմատները, հայրենիքն ու պատմությունը:


Սփյուռքի նախարարությունը ստեղծելով` Հանրապետության նախագահը ռազմավարական խնդիրներ դրեց նրա առջեւ` հայապահպանություն, հայ ներուժի հայտնաբերում եւ օգտագործում, Հայաստանի եւ Սփյուռքի զորացման եւ գործակցության համար, ինչպես նաեւ մշակել հայրենադարձությանը խթանող ծրագրեր եւ ձեռնարկներ: Նախաձեռնելով եւ անցկացնելով այս գիտաժողովը հնարավորություն կտա վերլուծել 1946-1948 թթ. հայրենադարձության բոլոր սխալները, դասերը, դիտարկումները, լսել մեր փիլիսոփաներին, պատմաբաններին, հոգեբաններին, իրավաբաններին, սոցիոլոգներին, կարողանալ ճիշտ եզրակացություններ անել, որպեսզի հետագա ծրագիրը մշակելիս ունենանք գիտական հիմք՝ սխալներ թույլ չտալու համար։ Պետք է հաշվի առնենք խորհրդային տարիներին կազմակերպված հայրենդարձության ընթացքում թույլ տված սխալնեը:
Եվ այսօր, տարիների հեռվից, խորհրդային ղեկավարության մեղքով հայրենադարձության ընթացքում թույլ տված սխալների համար, պատճառած բազում-բազում տառապանքների, զրկանքների եւ հոգեկան տվայտանքների համար, որպես ոլորտի պատասխանատու, հայցում եմ բոլոր հայրենադարձների ներողամտությունը:

Ներողություն եմ խնդրում այն հիասթափությունների, դառնությունների, օտարվածության ու հուսալքումի, այն դեռ չսպիացող վերքերի ու կորուստների համար, որ կրեցին` հավատով ու նվիրումով, իբրեւ սրբատեղի` Հայրենիք վերադարձած մեր հայրենակիցները:


Ներողությանը զուգահեռ հայտնում եմ մարդկային անսահման շնորհակալություն, որ մեր հայրենադարձված հայրենակիցները, Հայաստանի բնակչության հետ ձեռք ձեռքի տված, նվիրվեցին Հայրենիքի շենացմանը, զարգացմանը եւ առաջընթացի ապահովմանը:

Հայրենադարձության ճշգրիտ ծրագիր մշակելու համար անհրաժեշտ է խորհրդային շրջանում իրականացված հայրենադարձության փորձի խոր գիտական ուսումնասիրություն, մտքի եւ հոգու հայրենադարձությանը նպաստող ծրագրերի մշակում, որը պետք է իրականացնել հոգեբանական իրավիճակն ուսումնասիրելով, ազգային ինքնագիտակցության, ինքնաճանաչողության, մշակույթի եւ արմատների ճանաչողությանն ուղղված միջոցառումների ծրագրմամբ։ Հայաստանում եւ սփյուռքում մարդկային ռեսուրսների, ֆինանսական, նյութական հնարավորությունների ուսումնասիրումը, վերադարձին առնչվող հիմնահարցերի եւ խնդիրների հստակեցումը, հայրենադարձության իրականացման ուղիների եւ մեթոդների մշակումը, համաշխարային փորձի ուսումնասիրումը եւ գնահատումը, հայրենադարձության փորձ ունեցող երկրների եւ միջազգային օրենսդրության ուսումնասիրումը, հայրենադարձության մասին օրենքի նախագծի մշակումը եւ բազմակողմանի քննարկումները կարող են որոշակի արդյունք տալ:

Մաղթում եմ մեր գիտաժողովին գիտական լուրջ, արգասավոր բանավեճեր, կարեւոր առաջարկների մշակում, սփյուռքահայ եւ հայաստանցի մասնագետների համատեղ հարցադրումներ, որոնք, անշուշտ, կօգնեն մշակվող փաստաթղթերի ու ծրագրերի հիմնավորված եւ իրատեսական լինելուն:

